Илебезнең киләчәге минем кулымда
Илебезнең, җәмгыятьнең язмышы, киләчәгенең нинди булуы безнең язмышыбызга бәйле. Кеше үз язмышының хуҗасы дип юкка гына әйтмәгәннәр. Һәркем үз язмышын, үз бәхетен үзе төзи, барасы юлын, кыйбласын үзе сайлый. Бу тормышта һәрберебезнең бәхетле яшәргә хокукыбыз бар. Илебез тыныч, тормышыбыз мул булса, без дә бәхетле булабыз. Һәм киресенчә, бәхетле кешеләр күп булган илдә муллык, иминлек була. Мин дә, заман герое буларак фикер йөртеп, илемнең кирәкле, файдалы кешесенә әвереләсем килә. Минемчә, мәктәптә, югары уку йортында алган белемен тормышта куллана белгән кеше иленә, үзе яши торган җәмгыятькә һәрчак файда китерә алачак. Мәктәптә укытыла торган фәннәр арасыннан тарих һәм әдәбият белемен генә алсак та, илебезнең үткәне турында күпме белем туплыйбыз. Авыр елларны кичергән илебез, шул чорны, каргышлы заманнарны үз җилкәләрендә тойган аксакаллар, өлкәннәр алдында бүген баш иябез. Туган илен яраткан, үзен хөрмәт итә алган һәрбер кеше тарихтагы аянычлы хаталарның, шәхес культы, торгынлык кебек кеше хокукларын тулысы белән чикли торган заманнарның нинди югалтуларга китерүен аңлый торгандыр. Тарих битләре, әдәби әсәрләр бүгенге яшь буынга күпме сабак булып тора. И.Сәләховның “Колыма хикәяләре”н укыгач, язылмаган закон хөкем сөргән илдә яшәве никадәр фаҗигале булуын аңлыйбыз. Ирекле яшәргә омтылган, ирекле фикер йөрткән кешеләрнең язмышын җимерүгә корылган закон булган илдә яшәү никадәр куркыныч булганлыгы ачыклана. 

Заманыбызның һәрбер яшь кешесе үз иленә файдалы гамәлләр генә кылып яши алырлык җәмгыять төзисе иде. Чит илгә барып, андагы тормышның байлыгына, кешеләрнең яшәү рәвешенә, табигатьнең чисталыгына кызыгып кайтырга гына түгел, кайту белән үз илеңдә дә шундый ук чисталыкны булдыру өчен үзеңнән нинди дә булса өлеш кертергә тырышырга кирәк. Башкалардан түгел, иң беренче чиратта, үзебездән таләп итсәк, нәрсәгәдер ирешергә мөмкин булыр иде. Билгеле, мондый таләпләрнең үтәлеше өчен махсус закон булуы, кайбер очракта булган законнарга үзгәреш кертелүе дә сорала. Чөнки, хыял белән генә күп нәрсәгә ирешергә мөмкин түгел, хыялның тормышка ашуы өчен ниндидер таләпләрнең үтәлүе дә мәҗбүри бит. 
Бүгенге көндә исә, мин үзем яши торган шәһәремне чистарту өчен бөтенесен дә эшләр идем. Чит илдән үзебезнең туган җиребезне сагынып кайтабыз да, шәһәребезгә аяк басу белән андагы пычраклык йөзебезне кызартырга мәҗбүр итә. Без барыбыз да: өлкәннәр дә, балалар да, җитәкчеләр дә, байлар да, ярлылар да бер үк юлдан йөрибез, һәммәбез укырга, эшкә ашыгабыз. Бәйрәмнәрдә исә, урамнарыбыз халык белән тула. Барысын да күзәткәннән соң, башта сорау туа: кемгәдер без үчлеме, яисә үз-үзебезне хөрмәт итмибезме, ни өчен урамнарыбызның чисталыгын булдыруга һәрберебез үзебездән өлеш кертмибез? Мәрхәмәтсезлек һәм җавапсызлык, яшәү кануннарын хөрмәт итмәү ил белән килгән аяныч түгелме? Югарыда билгеләп узганча, тарихның аянычлы вакыйгалары салган эзме әллә? Кеше аңын томалап, илгә яраксыз буын тәрбияләнә икән, мондый хата өчен кешелек алдында җавап тотасыбыз булмасмы? 

Бүгенге көндә тарихтан сабак алып, үткәндәге хаталарны кабатламыйча яшәсәк, җәмгыятьтәге уңай күренешләрне үстереп алга барсак, илебезнең якты киләчәген булдыру өчен өлеш кертә алачакбыз дип уйлыйм. Илебезнең киләчәге бүгенге эш-гамәлләребезгә, алган белемебезгә бәйле. “Начар сурәт күргәнгә көзгене ватмыйлар”, ди халык мәкале. Димәк, илебезнең торышы, ул безнең сурәтебез, кылган гамәлләребез чагылышы. Дөресен әйткәндә, гадел закон белән идарә иткән илдә тәртип тә, тынычлык та, чисталык та, мул тормыш та төзелә ала.  
